SCRIVE 

UN PROFESSOR

Te sto mondo robotizà

dove tut va a eletricità

co radar motori 

conpiuter sònar rotori;

te sto mondo de tecnologia

dove subito se sa

sa nasse un fiol o na fia;

te sto mondo che vive de veocità 

conpetenza e concorenza

qualche volta l'omo

re del creato

co l'è maeà

vien trascurà dimenticato.

Dal grando al picinin che va a scuoea

co "i esperti" lo varda

i lo varda da na parte soea

e no intiero

co a so storia e el so mistero.

I lo mete soto rifletori

test visori machinete

e là 

el vien fora segnà codificà:

i reni i è za in maeora

el zervel del putel par gnente miliorà

sta tosa à un brut mal.

Ieri ò let in un giornal

'na roba cussi granda e cussì vera

che son restà de piera.

Scrive un professor de medicina

- Riva in ospedal na dona

sua zinquantina:

à perso treese chii

no magna pì

a caea senpre de pì.

I ghe fa endoscopie

radiografie ecografie.

Gnente. Tut a posto

negativo.

El calvario de sto intrigo

dura setimane setimane

e  in pi ospedai

conpagnada sempre 

da un fass de esami superai.

Un giorno un dotor se pensa

de domandarghe:

- Signora, con chi vive?

- Da sola.

- E da quando?

- Da due anni

  Avevo mio marito

  é morto.

  Avevo un figlio di venticinque anni

  é morto per incidente.

Scrive el professor sul giornal

- No ocore essar un gran dotore

pa' vedar che sto sfinimento

e dimagrimento

l'è stat dal doeor de sta dòna

che vive soea

e senza amor.

Co quea domanda 

cussì vera e cussì umana

al dotor s'à presentà

el panorama

vero intimo profondo

che nessuna machina de sto mondo

varia trovà

